
Uunga siunnersuut: Eqqumiitsuliornermik ingerlatsineq pillugu Inatsisartut inatsisaannut 

allannguutissatut siunnersuut. 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

(Siullermeerneqarnera) 

Demokraatit maai nunatsinni eqqumiitsuliortut eqqumiitsulioriaatsini tamani suliaat nersortarialittut 

isigaat. Upperaarput, eqqumiitsuliortut eqqumiitsuliornerlu ulluinnarni nuannaarnermik pilersitsisartut, 

taamaattumillu aamma isumaqarluta, eqqumiitsuliornerup tapersersornissaa pingaartuusoq. 

Uuminnga siunnersuuteqarnikkut Naalakkersuisut eqqumiitsuliortut ukiuni qulini ataqqinaammik 

akissarsisinneqartassasut. Uanilu pineqarpoq eqqumiitsuliortut sisamat ukiumut 250.000 koruuninik 

ataqqinaammik akissarsisinneqartassasut. Taassuma saniatigut Naalakkersuisut ukiumut 80.000 koruuni 

kulturikkut- kajumissaasiinernullu immikkoortinniarpaat. 

Erngerlunga nalunaarutigissavara, Demokraatit kulturikkut- kajumissaasiinernullu siunnersuutit 

tapersersormatigit. 

Tapersersorsinnaanngilarpulli ukiuni qulini ataqqinaammik akissarsisitsisarnissamik isumassarsiaq. 

Inuunerissaarnissamut pingaaruteqartunut soorlu peqqinnissaqarfimmut, meeqqat atuarfiannut 

ulluunerani paaqqinnittarfinnut akissaqarata, pingaarnersiuneq kukkunertut isikkoqarpoq ataqqinaammik 

akissarsisitsisarnissaq. Kissaatiginerugaluarparput, annertunerusumik eqqumiitsuliortut sulinerannut 

akissarsisitsisarnissaq imaasillugu, eqqumiitsuliat nutaat nuannaarutissanngorlugit. Uanga aamma 

isumaqarpunga, eqqumiitsuliortut sulinerminnut akissarsisitsinissaq ujartoraat. Tamanna assersuutigalugu 

saqqummiunneqarpoq Aka Høegh-imit KNR-ikkut ulloq 12. september ukioq-manna1. 

Erseqqissaatigerusuppara, ataqqinaammik akissarsisitsisarnissamik isumassarsiaq ajortuunngimmat, 

aningaasatigullu allatut inissisimagaluarutta tapersersussagaluarlutigu. Piviusorli unaaginnarpoq, 

Naalakkersuisut aningaasanut inatsisissatut siunnersuumminni tulleriiaarisinnaanginnerat, sinerissami 

meeqqat inaannut akiligassaq 71 millioner akiligassanngortillugu. Taamatut inissisimasoqartillugu 

eqqumiitsuliortunut ataqqinaammik akissarsisitsisarnissaq kukkuneruvoq. 

Siunnersuut Kultureqarnermut, Ilinniartitaanermut, Ilisimatusarnermut Ilageeqarnermullu 

ataatsimiititaliamut innersuunneqarpoq allanngueqqullugit imatut, siunnersuummit ataqqinaammik 

akissarsisitsisarnissaq peerlugu. 

                                                           
1 https://knr.gl/kl/nutaarsiassat/aka-h%C3%B8egh-eqqumiitsuliortunut-aningaasaliisalernissaq-pillugu-
eqqumiitsuliortut 


